
Omm Moondaach hott misch moin Kummbeer Schorsch oogerufe: Ei Honnes, jetz 
hawwe merr Februar unn du dust doch gern iwwer die Monate schreiwe. Dess mache 
ewe onnern. Weil in de Zeidunge konnsde heit lese, wie de Februar dissjohr genau in 
vier gonse Woche enoibasse dut, er fängt heit oo unn heert sunndaachs uff. Awwer 
iwwer wasse nitt schreiwe, doodriwwer wollt isch medder babbele. 
Isch frooch: No Schorsch, was dun se donn nitt schreiwe? 
Doo seeder: Ei dass du im Februar Gebortsdaach host. 
Doo iss merr nix onnersders iwwerisch gebliwwe als ze saache: Schleeschdschwätzer. 
De Schorsch weider: Unn dass moie, also omm Dinsdaach, Maria Lichtmess iss. 
Isch saach: Dess dut misch gons unn gar nitt wunnern. Lichtmess hott ebbes mett de 
Kerrsch ze due unn doo werrd nor noch iwwer de Woelki geschriwwe. Awwer iwwer 
Lichtmess kennt merr joo noch ebbes onnersders schreiwe: Maria Lichtmess, die reiche 
Leit bei Daach ess. Dess iss ebbes, wo merr long driwwer noochdenke kennt. Weil die 
arme Leit mussde schaffe bisses stockdunkel gewese iss unn donn erst konnde se ze 
Owend esse. 
Ja, moont de Schorsch, aach iwwer de Dachs: Sieht de Dachs onn Lichtmess soin 
Schadde, krawwelder ferr noch vier bis sechs Woche in soin Bau zurigg. Weil wenner 
soin Schadde sieht scheint die Sunn, iss gons sischer Ostluft, also aach kalt. Siehder 
awwer soin Schadde nitt, isses wolkisch, also Westluft unn ess iss mild unn mild bleibts 
aach ferr e Weil. 
Isch habb ins Telefon gegrinst. Unn, Schorsch, wie isses moie omm Dinsdaach med-
dem Schadde? 
Aach de Schorsch hott gewiss gegrinst, alser saache dut: Moim große Fußzeh unn emm 
Wedderbericht nooch werrds bei uns hier wolkisch bleiwe, de Dachs werrd soin Schad-
de nitt seh. Awwer saach emol, duts bei uns eischendlisch noch Dachse gewwe? 
Isch saach: Dess waaß isch nitt, awwer bestimmt koo Murmeldier. 
Die Schorsch wusst nitt was isch wollt. Koo Murmeldier? Was moonsden doodemett? 
Isch gebb ze Ontwort: Ei die Amis sinn joo su verriggd, die feiern de zweite Februar als 
de Daach vumm Murmeldier. Wenn dess soin Schadde sieht isses in Amerika noch 
sechs Woche kalt. Waaßde, was bei uns de Dachs, iss doo driwwe dess Murmeldier. 
Awwer die dun nitt druff wadde, ob dess Vieh aus soim Loch kimmt, naa, die duns er-
auslocke, doo gibt’s e Volksfest unn ess Fernseh dut kumme unn dut filme, obs Mur-
meldier soin Schadde sehe dut odder nitt.  
Moont de Schorsch: Also su ähnlisch wie bei uns. Awwer saach emol, was issen med-
dem Nome vumm Februar? 
Ja, Schorsch, saach isch, isch habb ins Herkunfts-Werrderbuch geguggd unn doo stieht, 
dass Februar vunn dem lateinische Wort februare, dess heeßt reinigen, abgeleit iss. De 
Februar war de letzte Monat im römische Kalenner unn war dene Römer ihrn Reini-
gungsmonat, was waaß isch was die doo gemachd hawwe. Bei uns in Deitschlond hott 
Februar noch long Hornung gehaaße, weil in dem Monat die Herrsch im Wald ihr Ge-
weih, also ihr Horn abwerfe. 
Seet de Schorsch: Isch habb aach e Horn omm Kobb, weil isch habb misch onn de Ki-
schedier gestumbd. Dess Horn konn isch awwer nitt abwerfe. 
Eiern Honnes 


